
	1. Նախագծով նախատեսվում է Հայաստանի Հանրապետությունում ստեղծվող արբիտրաժային նոր կենտրոնի շենքային պայմանների ապահովման նպատակով ՀՀ արդարադատության նախարարության կողմից իրականացվող 1057. «Արդարադատության ոլորտում քաղաքականության  մշակում, ծրագրերի համակարգում, խորհրդատվության և մոնիտորինգի իրականացում» ծրագրի 11010. «Աջակցություն օրենսդրության զարգացման և իրավական հետազոտությունների կենտրոնի գործունեությանը» միջոցառմանը լրացուցիչ հատկացնել 35.8 մլն դրամ՝ Եվրոպական միությունից ստացված «Աջակցություն Հայաստանում դատական ոլորտի բարեփոխումների իրականացմանը» դրամաշնորհային ծրագրի 2023 թվականի հունվարի 1-ի դրությամբ չօգտագործված մնացորդի միջոցների հաշվին: Նշված գումարի մեջ ներառվում է՝ տարածքի վարձակալության գումարը 3 ամսվա համար՝ 21.8 մլն դրամ, տարածքի ընթացիկ վերանորոգման ծախսեր՝ 3.5 մլն դրամ, 4.5 մլն դրամ այլ ծախսեր, ինչպես նաև շուրջ 4.4 մլն դրամ ԱԱՀ գումար, քանի որ նախատեսվում է գումարը հատկացնել Արդարադատության նախարարության «Օրենսդրության զարգացման կենտրոն» հիմնադրամին՝ բյուջետային ծախսերի տնտեսագիտական դասակարգման  «Այլ ընթացիկ դրամաշնորհներ» հոդվածով:
Վերը նշված վերաբաշխման վերաբերյալ առաջարկում ենք բացահայտել նշված գործողություն կապը Եվրոպական միությունից ստացված «Աջակցություն Հայաստանում դատական ոլորտի բարեփոխումների իրականացմանը» դրամաշնորհային ծրագրի նպատակների հետ և Եվրամիության համաձայնությունը դրա վերաբերյալ:
	Ընդունվել է։
Հայաստանում նոր արբիտրաժային կենտրոնի ստեղծումը բխում է Եվրոպական Միության ինչպես գործող, այնպես էլ նախատեսվող «Աջակցություն Հայաստանում արդարադատության ոլորտի բարեփոխումներին» բյուջետային աջակցության ծրագրերից:
Այսպես, գործեղ Շրջափուլ 1-ի համաձայնագրի ամփոփ նկարագրում սահմանված է վեճերի այլընտրանքային լուծման մեխանիզմների բարելավման անհրաժեշտությունը, որպիսի ամենատարածված տեսակներից մեկը հենց արբիտրաժն է: Այնուհետև, համաձայնագրի 1-ին բաժնի 1.1 ենթաբաժնի «Հատուկ նպատակներ»-ի շարքում հատուկ նախատեսվել է վեճերի այլընտրանքային լուծման մեխանիզմների բարելավումը՝ որպես դատարանների ծանրաբեռնվածության թոթափման գործիք, իսկ «Միջամտության տրամաբանության աղյուսակ» բաժնում «Ստացված արդյունքները» տողի 1.2 կետով որպես արդյունքային շղթա ուղղակիորեն նախատեսվել է Վեճերի այլընտրանքային լուծման մեխանիզմների բարելավում, որի արդյունքում նվազում է կուտակված գործերի թիվը:
Իր հերթին, նախատեսվող Շրջափուլ 2-ի ֆինանսական համաձայնագրում՝ 2-րդ բաժնի 2.1 ենթաբաժնի ներքո սահմանված «Ուղղակի արդյունքներ»-ի 6-րդ կետում սահմանված է նոր արբիտրաժայի կենտրոնի հիմնադրումը: Նշվածի հիման վրա նաև 2.5 ենթաբաժնում սահմանվել են արդյունքային ցուցանիշներ, մասնավորապես՝ «Բխեցվող արդյունքներ» տողի 1.5-րդ կետով, «Ուղղակի արդյունքներ» տողի 6-րդ կետով: Այլ կերպ, նախատեսվող աջակցության նախագծով հատուկ շեշտվել է հենց արբիտրաժային կենտրոնի ստեղծումը որպես բյուջետային աջակցության 5 ուղղություն-նախապայմաններից մեկը, որպիսի գործողության կատարումից է կախված բյոջետային աջակցությամբ հատկացվող գումարի 1/5-րդի կամ 20%-ի տրամադրումը:
Նշված իրավական հիմքերից բացի, արբիտրաժային կենտրոնի հիմնադրումը գրեթե միշտ քննարկվում է Եվրոպական Միության գործընկերների հետ աշխատանքային քննարկումների շրջանակում, որոնցից ամենաակնառուներից մեկը կենտրոնի հիմնադրման աշխատանքների մեկնարկին նվիրված միջոցառումն էր, որին մասնակցում էր նաև Եվրոպական Միության պատվիրակության ղեկավար Ն.Գ. տկն. Անդրեա Վիկտորինը, և ով այդ քննարկման ժամանակ հատկապես ընդգծել է ԵՄ աջակցության կարևորությունը և պատրաստակամությունը (https://moj.am/article/3308):
Այսպիսով, կարող ենք նկատել, որ արբիտրաժային կենտրոնի հիմնադրումը արդեն տևական ժամանակ է, ինչ գտնվում է ոչ միայն Հայաստանի Հանրապետության կառավարության, այլև Եվրոպական Միության ուշադրության կենտրոնում և այն կարևորագույն նախապայմաններից մեկն է, որի համար Եվրոպական Միությունը հետաքրքրված է շարունակելու «Աջակցություն Հայաստանում արդարադատության ոլորտի բարեփոխումներին» բյուջետային աջակցության ծրագիրը: Ավելին, նոր շրջափուլի շրջանակներում կենտրոնի հիմնադրման կապակցությամբ գործողությունների չկատարումը ուղղակիորեն կանդրադառնա համաձայնագրով Հայաստանի ստանձնած պարտավորությունների իրականացման վրա՝ խոչընդոտելով դրական գնահատվելու և հաջորդիվ շրջափուլերի համար ևս բյուջետային աջակցություն ստանալուն:

	2. Նախագծին կից հիմնավորման մեջ նշված է, որ կենտրոնի գրավչության և գործունեության արդյունավետության ապահովման համար նպատակահարմար է, որ այն տեղակայված լինի Երևան քաղաքի Կենտրոն վարչական շրջանում, մասնավորապես` Փոքր Կենտրոնում: Այս կապակցությամբ առաջարկում ենք լրացուցիչ հիմնավորել, թե կառույցի գործունեության արդյունավետությունը որքանով  կարող է պայմանավորված լինել Երևան քաղաքի որևէ հատվածում դրա գտնվելու վայրով: Օրինակ, Երևանի տարբեր վարչական տարածքներում տեղակայված են առաջին ատյանի ընդհանուր իրավասության  դատարաններ, որոնց գործունեության արդյունավետությունը չի պայմանավորվում դրանց գտնվելու վայրով:
	Չի ընդունվել է։
Դիտարկման կապակցությամբ հարկ է նկատի ունենալ, որ, չնայած, թե՛ դատարանը, թե՛ արբիտրաժը համարվում են վեճերի լուծման մեխանիզմներ, միաժամանակ, դրանք ունեն մի շարք տարբերություններ և առանձնահատկություններ, որոնք ունեն թե՛ իրավական, թե՛ գործնական բնույթ:
Մասնավորապես, դատարանը՝ որպես պետական ինստիտուտ, օրենքի համաձայն, պետք է բավարարի որոշ պահանջ-սկզբունքների, ինչպես օրինակ, արդարադատության մատչելիության սկզբունքն է, ինչը ենթադրում է դատարանների մոտ և մատչելի լինելը բնակչությանը: Միևնույն ժամանակ, պետական դատարանները գործում են հիմնականում տարածքային ընդդատության կանոնների հիման վրա, ինչը ենթադրում է, որ Հայցը ներկայացվում է պատասխանողի հաշվառման (գտնվելու) վայրի, իսկ քաղաքացու՝ հաշվառման վայր չունենալու դեպքում` բնակության վերջին հայտնի վայրի առաջին ատյանի դատարան: Սակայն ի տարբերություն վերոնշյալի՝ արբիտրաժը պետական ինստիտուտ չէ և, հետևաբար, նշված կանոնները դրա նկատմամբ կիրառելի չեն:
Ինչ վերաբերում է հարցի գործնական կողմին, պետք է նկատել, որ արբիտրաժը ենթադրում է մասնավոր, որոշ առումներով նաև ձեռնարկատիրական գործունեության իրականացում, քանի որ պետք է կարողանա բավարար եկամուտներ ձևավորել՝ ապահովելու համար իր պատշաճ գործունեությունը, ինչով պայմանավորված հատկապես կարևոր է նման կենտրոնների ձեռնարկատիրական միջավայրին հնարավորինս մոտ գտնվելը: Միևնույն ժամանակ, նման կենտրոններ հաճախ դիմում են օտարերկրյա կողմեր կամ ներդրողներ, որոնք իրենց վեճի լուծումը բերելով Հայաստան, բնականաբար, պետք է այցել են Հայաստան գործի քննության վարույթներին մասնակցելու, իսկ նման պայմաններում կենտրոնը պետք է նրանց պահանջները բավարարելու համար գրավիչ լինի, ինչը ենթադրում է հիմնական ենթակառուցվածքների (հյուրանոց, տրանսպորտ, ժամանց և այլն) մոտ լինելու անհրաժեշտությունը: Այս կապակցությամբ զարմանալի չէ, որ աշխարհում հայտնի և հաջողած արբիտրաժային կենտրոնները գործում են հենց իրենց համապատասխան երկրների ձեռնարկատիրական միջավայրերի կենտրոններում. օրինակ տե՛ս՝ Լոնդոնի միջազգային արբիտրաժային դատարանը (1 Paternoster Ln, Paternoster Sq., London EC4M 7DX, UK), Առևտրի միջազգային պալատի միջազգային արբիտրաժային դատարանը (112 Av. Kléber, 75116 Paris, France), Ստոկհոլմի առևտրի պալատի արբիտրաժային ինստիտուտը (Regeringsgatan 29 SE-111 53 Stockholm), Սինգապուրի միջազգային արբիտրաժային կենտրոնը (28 Maxwell Road #03-01 Maxwell Chambers Suites Singapore 069120) և այլն:
Բոլոր դեպքերում նկատենք, որ Արդարադատության նախարարության գրությամբ ներկայացված Հանրապետության 9 հասցեում գտնվող շենքի վարձակալության մոտեցումն այլևս արդիական չէ, ստորև ներկայացված 3-րդ կետի համատեքստում:

	3. Նախատեսվում է արբիտրաժային կենտրոնի համար վարձակալել 520 քմ տարածք ք. Երևան, Հանրապետության 9 հասցեում գտնվող շենքի 1-ին և 2-րդ հարկերում (1-ին հարկում՝ 40 քմ, 2-րդ հարկում՝ 483.33 քմ): Այս կապակցությամբ առաջարկում ենք պարզաբանել, թե՝
- ինչ սկզբունքով է հաշվարկվել անհրաժեշտ տարածքի չափը և արբիտրաժային կենտրոնի ինչպիսի կառուցվածքի համար, 
- ինչ սկզբունքով է ընտրվել նշված հասցեի տարածքը և արդյոք դիտարկվել են այլ տարբերակներ, այդ թվում՝ պետական սեփականություն հանդիսացող որևէ շենքում տարածք հատկացնելու հարցը, քանի որ նույնիսկ մասնավոր սեփականություն հանդիսացող տարածքի վարձակալության դեպքում առաջարկվում է հատկացնել ընթացիկ նորոգման ծախսեր:
	Ընդունվել է մասնակի։
- Կենտրոնի տարածքին ներկայացվող պահանջների մասով նկատենք, որ դրանք սահմանվել են հաշվի առնելով ինչպես օբյեկտիվորեն առկա անհրաժեշտությունները, այնպես էլ այս կապակցությամբ առկա միջազգային փորձը: Այսպես, նախատեսվում է, որ կենտրոնի պատշաճ գործունեությունն ապահովելու համար անհրաժեշտ է լինելու ունենալ շուրջ 20 անձից բաղկացած անձնակազմ, որոնց բոլորին անհրաժեշտ է ապահովել աշխատանքային տարածքներով, միևնույն ժամանակ կենտրոնը պետք է ունենա վարույթների իրականացման համար նախատեսված երկու սենյակներ, որոնք պետք է ունենան մոտ 50 քմ մակերես, միևնույն ժամանակ, գործերի քննությունը ապահովելու համար անհրաժեշտ են լինելու առանձին սենյակներ, որտեղ կողմերը կկարողանան առանձին խորհրդակցություններ իրականացնել, վկաները սպասեն մինչև իրենց հարցաքննության հրավիրելը, փոքր խոհանոցային տարածք, ընդունարան, որտեղ հնարավոր կլինի դիմավորել կենտրոնի հյուրերին և կողմերին և այլն:
Հատկապես, վարույթի իրականացման պայմանների տեսանկյունից կարելի է ուսումնասիրել Ստոկհոլմի միջազգային լսումների կենտրոնի (https://www.sihc.se/physical-hearing/), Լոնդոնի Վեճերի լուծման միջազգային կենտրոնի (https://www.idrc.co.uk/arbitration-rooms-layouts/) փորձը և այլն:
- Ինչ վերաբերում է առաջարկվող տարածքի ընտրությանը, ապա նկատենք, որ նախագիծը Ֆինանսների նախարարություն հետո Տարածքային կառավարման և ենթակառուցվածքների նախարարության Պետական գույքի կառավարման կոմիտեի կողմից 16.02.2023թ.-ին ստացվել է նոր գրություն՝ ներկայացնելով կենտրոնի համար նպատակահարմար նոր տարածքներ: Այս կապակցությամբ, ինչպես նաև հաշվի առնելով գրությամբ ներկայացված Ֆինանսների նախարարության առաջարկները, ընտրվել է պետական սեփականություն հանդիսացող շինություն, որը ներկայումս հատկացված է Գիտությունների ազգային ակադեմիային: Նշվածը, սակայն, ենթադրում է, որ որոշակի ժամանակ է անհրաժեշտ նախքան շենքը Արդարադատության նախարարության հաշվեկշռին հանձնելը, ներկայումս այդտեղ տեղակայված անձնակազմին այլ տարածք տեղափոխելը և տարածքը վերանորոգելը:
Վերոգրյալով պայմանավորված Արդարադատության նախարարության կողմից ուսումնասիրվել են տարբեր տարածքներ՝ ապահովելու համար կենտրոնի գործունեությունը մինչև նշված գործընթացների ավարտը (նախնական հաշվարկներով մինչև սույն տարվա ավարտը): Ընդ որում, արդեն այս պարագայում առաջարկվում է այնպիսի տարածք, որի վարձատրության գինն ավելի մատչելի է քան Արդարադատության նախարարության կողմից ներկայացված նախագծով նշված արժեքն է, ինչը թույլ կտա նույն գումարի դիմաց առավել երկար ժամանակահատվածով ապահովել կենտրոնի գործունեության համար անհրաժեշտ տարածքի առկայությունը: Ավելին, կարճաժամկետ վարձակալության համար դիտարկվող նոր տարածքում առկա  է նաև որոշակի գույք, ինչը ավելի առավել նպատակահարմար է դարձնում այն զբաղեցնելը կարճաժամկետ հեռանկարում՝ ծախսելով առավել քիչ գումար առավել երկար՝ 8 ամսով վարձակալության համար:

	4. Առաջարկում ենք քննարկել նաև արբիտրաժային կենտրոնի ստեղծման հետ կապված միջոցառումների ծախսային արդյունավետությունը հետևյալ նկատառումներով պայմանավորված՝
- նախատեսվում է տարածքը վարձակալել 3 ամիս առաջ՝ նախքան կենտրոնի գործարկումը (կանոնադրության հաստատումը և պետական գրանցման ընթացակարգերի ավարտը), ինչպես նաև նշված տարածքում իրականացնել ընթացիկ նորոգման և դիզայներական աշխատանքներ, այն դեպքում, երբ միաժամանակ նախաձեռնվելու է կենտրոնի համար առանձին շենքի կառուցում, որի համար ևս որոշակի գումար է հատկացվելու, 
- առաջարկում ենք պարզաբանել մինչև կենտրոնի գործարկումը 3 ամիս առաջ տարածք վարձակալելու անհրաժեշտությունը, այն դեպքում, երբ դեռ հաստատված չէ կանոնադրությունը, կենտրոնը դեռ պետական գրանցում չի ստացել և, վերջին հաշվով, կառուցածքը և կազմը հստակեցված կամ հաստատված չեն, 
- նախատեսվում է գումար հատկացնել վարձակալված մասնավոր սեփականություն հանդիսացող տարածքում ընթացիկ նորոգման և դիզայներական աշխատանքների իրականացման համար, որը օգտագործվելու է որոշակի ժամանակահատվածով, ուստի առաջարկում ենք քննարկել սեփականատիրոջ միջոցների հաշվին նորոգման աշխատանքներ իրականացնելու հարցը, 
- ամսական վարձակալության գինը կազմում է շուրջ 7.3 մլն դրամ (35 ԱՄՆ դոլարին համարժեք դրամ մեկ քառակուսի մետրի համար), 3 ամսվա վարձակալության համար նախատեսվում է Հիմնադրամին հատկացնել 21.8 մլն դրամ, իսկ հետագայում՝ արբիտրաժային կենտրոնի գործարկումից հետո տարածքի վարձակալությունը շարունակվելու է, գումարը հատկացվելու է հենց կենտրոնին (տարեկան այդ նպատակի համար կպահանջվի 87.4 մլն դրամ):
	[bookmark: _GoBack]Ընդունվել է մասնակի։
Ինչպես նշել ենք, Պետական գույքի կառավարման կոմիտեի հետ համատեղ աշխատանքների արդյունքում հնարավոր է եղել հայտնաբերել պատրաստի շինություն, որի՝ Արդարադատության նախարարության հաշվեկշռին հանձնելը և գործարկման համար անհրաժեշտ տեսքի բերելը կարող են տևական ժամանակ պահանջել՝ չնայած կենտրոնի գործունեությունը հնարավորինս շուտ մեկնարկելու վերաբերյալ առկա հանձնարարականներին և համաձայնություններին:
Ընդ որում, նկատենք, որ կենտրոնի կանոնադրությունը, կառուցվածքը և այլ անհրաժեշտ գործընթացները արդեն իսկ համաձայնեցված են կենտրոնի համահիմնադիրների հետ, ուստի առավել քան անհրաժեշտ է ունենալ համապատասխան տարածք, որը կարող է օգտագործվել կենտրոնի գործարկման համար, այդ թվում պետական գրանցման ժամանակ դրա գտնվելու վայրը ևս գրանցելու համար, այնինչ, գումարը ստանալուց հետո նման գործընթացների ձեռնարկումը ևս շուրջ մեկ ամսով կերկարաձգի գրանցման ավարտին հասցնելը: Ուստի, կենտրոնի աշխատանքները ժամանակին ավարտելու տեսանկյունից անհրաժեշտ է թվում դրանց ժամանակին մեկնարկումը, որպեսզի հնարավոր լինի նախատեսված ժամկետներում մեկնարկել դրա աշխատանքները: Հատկանշական է նաև, որ ԵՄ գործող դեսպանի հետ ձեռք բերված պայմանավորվածության համաձայն, նախատեսվում է կենտրոնի բացումը իրականացնել իր պաշտոնավարման ժամանակահատվածում՝ մինչև սույն թվականի օգոստոսը: Այս կապակցությամբ հարկ է նկատել, որ ԵՄ բյուջետային աջակցության նախագծի շուրջ տարվող քննարկումների համատեքստում դիտարկվում է որպես կատարողական ցուցանիշնբեր սահմանել արբիտրաժային կենտրոնի կողմից 2023թ.-ի ընթացքում շուրջ 8 իրազեկվածության բարձրացման և կարողությունների զարգացման միջոցառումների, ինչպես նաև 1 կոնֆերանսի կազմակերպումը, իսկ առկա նախագծում էլ արդեն իսկ նշված է տարեվերջին կենտրոնին 5 վեճ վերապահված լինելու հանգամանքը, որոնք ուղղակիորեն վկայում է կենտրոնի հիմնադրման հրատապությունը:

